
mailto:scienceproblems.uz@gmail.com

OLIY TAʼLIM MUASSASASIDA BOKS MURABBIYLARINI KASBGA 
YOʻNALTIRISH TIZIMINING XUSUSIYATLARI 

Annotatsiya. Maqolada oliy taʼlim muassasalarida boks murabbiylarini kasbga yoʻnaltirish tizimining mazmuni, 
tuzilmasi va amaliyotdagi qoʻllanilish xususiyatlari keng yoritilgan. Muallif kasbga yoʻnaltirish tushunchasini 
pedagogik jarayonning muhim tarkibiy qismi sifatida koʻrib chiqadi va uning boks murabbiyi kasbiy faoliyatiga 
moslashtirilgan modelini ishlab chiqishga harakat qiladi. Tadqiqot davomida sport sohasi, xususan, boks boʻyicha 
mutaxassis tayyorlashda kasbga yoʻnaltirish tizimining psixologik, pedagogik, ijtimoiy va amaliy omillari chuqur 
tahlil etilgan. Shuningdek maqolada boks murabbiylarining kasbiy qiziqishlarini shakllantirish, kasbiy faoliyatga 
nisbatan ijobiy motivatsiyani rivojlantirish, murabbiylik faoliyatiga zarur kompetensiyalarni bosqichma-bosqich 
egallash jarayoni oʻrganilgan. Oliy taʼlim jarayonida nazariy bilimlar va amaliy koʻnikmalar uygʻunligini taʼminlash, 
oʻquv dasturlarining zamonaviy talablar asosida takomillashtirilishi, ilgʻor xorijiy tajribalarni oʻrganish va joriy 
etish zarurligi asoslab berilgan. Muallif tomonidan taqdim etilgan ilmiy xulosalar va amaliy tavsiyalar boks 
murabbiylarini tayyorlash tizimini takomillashtirish, ularni mehnat bozorida raqobatbardosh kadrlar sifatida 
shakllantirish, kasbiy oʻsishlarini taʼminlashga xizmat qiladi. Mazkur maqola sport pedagogikasi, kasbga 
yoʻnaltirish metodikasi hamda murabbiylik faoliyatining zamonaviy tamoyillarini chuqur oʻrganishga qaratilgan 
boʻlib, ushbu yoʻnalishda izlanish olib borayotgan tadqiqotchilar va amaliyotchilar uchun muhim ilmiy-uslubiy 
manba boʻlib xizmat qiladi. 

Kalit soʻzlar: kasbga yoʻnaltirish tizimi, kasbiy tayyorgarlik, kasbiy va amaliy koʻnikmalar, boks murabbiyi, oliy 
taʼlim, sport pedagogikasi, oʻqitish usuli. 

 

FEATURES OF THE PROFESSIONAL ORIENTATION SYSTEM FOR BOXING 

Abstact. This article provides a comprehensive overview of the content, structure, and practical application 
features of the professional orientation system for boxing coaches in higher education institutions. The author 
considers the concept of professional orientation as an essential component of the pedagogical process and seeks 
to develop a model adapted to the professional activities of a boxing coach. Throughout the study, the 
psychological, pedagogical, social, and practical factors of the professional orientation system in training 
specialists in the field of sports — particularly in boxing — are thoroughly analyzed. The article also explores the 
processes of forming professional interests among future boxing coaches, developing positive motivation toward 
professional activity, and gradually mastering the necessary competencies for coaching. It substantiates the need 
to ensure the integration of theoretical knowledge and practical skills in higher education, improve curricula based 
on modern requirements, and study and implement advanced international practices. The scientific conclusions 
and practical recommendations presented by the author aim to improve the training system for boxing coaches, 
shape them as competitive professionals in the labor market, and support their professional growth. This article 
is dedicated to the in-depth study of sports pedagogy, professional orientation methodology, and modern 

Kirish. Boʻlajak boks murabbiylarini tayyorlash va kasbga yoʻnaltirish tizimi — bu oliy 

taʼlim muassasalarida murabbiylik faoliyatiga tayyorlanayotgan talabalarda zarur kasbiy 

kompetensiyalarni shakllantirish, ularning kasbga boʻlgan munosabati, motivatsiyasi, bilim va 

koʻnikmalarini tizimli ravishda rivojlantirishga yoʻnaltirilgan pedagogik faoliyat majmuasidir 

[5; 423-b]. Keling ushbu pedagogik faoliyat majmuasi haqida qisqacha maʼlumot beraylik.  

Kasbga yoʻnaltirish mazmuni asosan quyidagi tarkibiy qismlarni oʻz ichiga oladi: 

- Kasbiy maʼlumot berish. Boks murabbiyligi faoliyatining mohiyati, vazifalari, 

murabbiyning jamiyatdagi oʻrni va sportchilar hayotidagi roli haqida bilim berish. 

- Kasbiy motivatsiyani shakllantirish. Talabalarda murabbiylik faoliyatiga nisbatan 

ijobiy munosabat, qiziqish va ongli intilishni rivojlantirish. 

- Amaliy koʻnikmalarni egallash. Sport mashgʻulotlarini tashkil etish, musobaqalarga 

tayyorlash, psixologik va pedagogik yondashuvlar asosida ishlash boʻyicha amaliy tajriba 

orttirish. 

- Kasbiy shaxs sifatlarini rivojlantirish. Yetakchilik, muloqot qobiliyati, masʼuliyatlilik, 

tashabbuskorlik, iroda kuchi kabi shaxsiy sifatlarni shakllantirish. 

Kasbga yoʻnaltirish tizimi murakkab, koʻp bosqichli struktura boʻlib, u quyidagi tarkibiy 

elementlardan iborat: 

1. Kasbiy-kommunikativ komponent. Kasb haqida toʻliq maʼlumot berish, kasbiy 

suhbatlar, murabbiylik faoliyati bilan tanishtiruvchi maʼruzalar, seminarlar olib borish. 

2. Psixologik-pedagogik komponent. Kasbiy oʻzini anglash, kasbiy yoʻnalishning 

psixologik asoslarini shakllantirish, shaxsiy motivatsiyani mustahkamlash. 

3. Amaliy-taʼlimiy komponent. Mashgʻulotlar, sport yigʻinlari, stajirovkalar orqali 

bevosita murabbiylik faoliyatiga yaqinlashish. 

4. Monitoring va refleksiya komponenti. Talabalar oʻzining kasbiy tayyorgarligi holatini 

baholashi, ustuvor yoʻnalishlarni aniqlashi va oʻzini rivojlantirish strategiyasini ishlab chiqishi. 

Amaliyotda bu tizim quyidagi shakllarda amalga oshiriladi: 

- Integratsiyalashgan oʻquv kurslari. Boks nazariyasi, pedagogik mahorat, sport 

psixologiyasi, sogʻlomlashtirish texnologiyalari kabi fanlarni oʻzaro uygʻunlashtirish orqali. 

- Murabbiylik amaliyotlari. Taʼlim jarayonida talabalar sport maktablari, sport klublari 

va federatsiyalarda murabbiy sifatida faoliyat olib borish orqali tajriba orttiradilar. 

- Mentorlik tizimi. Tajribali murabbiylar tomonidan yosh mutaxassislarga maslahat, 

amaliy koʻrsatmalar berish va motivatsiya jihatidan qoʻllab-quvvatlash. 

- Sport tadbirlarida ishtirok etish. Talabalar boks boʻyicha musobaqalar, seminarlar, 

master-klasslarda qatnashish orqali kasbga yaqinlashadi. 

Shuningdek, axborot-kommunikatsiya texnologiyalaridan foydalanish, virtual 

treninglar, onlayn maʼruzalar va zamonaviy baholash vositalarining qoʻllanilishi bu tizimning 

samaradorligini yanada oshiradi. 

Yuqori malakali boks murabbiylarini tayyorlash — oliy taʼlim tizimining eng muhim 

vazifalaridan biri hisoblanadi. Zamonaviy sportda murabbiy nafaqat boks sohasida 

https://doi.org/10.47390/SP1342V5SI3Y2025N37

professional bilimlarga ega boʻlishi, balki pedagogik, psixologik, tibbiy va boshqaruv 

kompetensiyalariga ham ega boʻlishi kerak. Uning faoliyati faqat sportchilarni oʻqitish bilan 

cheklanib qolmay, balki mashgʻulot dasturlarini ishlab chiqish, sportchilarning holatini tahlil 

qilish, zamonaviy texnologiyalar va tayyorgarlik usullaridan foydalanishni ham oʻz ichiga oladi 

[1; 76-b., 3; 43-b.]. 

Boks murabbiyining kompetentligi bir qator muhim sifat va koʻnikmalarni oʻz ichiga 

oladi. U sport mashgʻulotlari nazariyasi va metodikasi boʻyicha chuqur bilimga ega boʻlishi, 

harakatlar biomexanikasini tushunishi, sport fiziologiyasi va psixologiyasi asoslarini bilishi 

lozim. Pedagogik mahorati, sportchilarni ragʻbatlantirish, ularning texnikasini toʻgʻrilash va 

ruhiy barqarorlikni shakllantirish qobiliyati muhim oʻrin tutadi. Shuningdek, murabbiy 

tayyorgarlikning innovatsion texnologiyalarini, jumladan, janglarning videotahlilini, raqamli 

trenajyorlardan foydalanish va individuallashtirilgan mashgʻulot dasturlarini qoʻllashni yaxshi 

bilishi kerak [2; 150-b., 4; 77-b.]. 

Ushbu tadqiqotning dolzarbligi sportning rivojlanishi, musobaqa jarayonining 

murakkablashuvi va ilmiy asoslangan tayyorgarlik metodlarini joriy etish zarurati bilan bogʻliq. 

Mashgʻulot jarayonining samaradorligi mutaxassisning tayyorgarlik darajasi, oʻzgaruvchan 

shart-sharoitlarga moslashish qobiliyati va zamonaviy taʼlim hamda trenirovka 

texnologiyalarini qoʻllash mahoratiga bogʻliq. 

Ushbu maqolaning maqsadi — oliy oʻquv yurtlarida boks murabbiylarini kasbga 

yoʻnaltirish tizimining xususiyatlarini tahlil qilish, taʼlim jarayonining asosiy tarkibiy qismlarini 

aniqlash va uni takomillashtirish boʻyicha takliflar berishdan iborat. 

Adabiyotlar tahlili. Hozirgi kunda boks murabbiylarini tayyorlash va kasbga 

yoʻnaltirish sohasidagi ilmiy tadqiqotlar nazariy bilimlar, amaliy koʻnikmalar va ilmiy faoliyatni 

uygʻunlashtirgan kompleks yondashuvning muhimligini taʼkidlaydi [6; 65-b.]. Mavjud ishlar 

tahlili shunday natijani koʻrsatadiki, samarali tayyorgarlik anatomiya va fiziologiya asoslari, 

mashgʻulot jarayoni metodikasi, psixologik tayyorgarlik va pedagogik texnologiyalarni oʻz 

ichiga oladi. 

S.A. Lyapkin tadqiqotlarida bokschilarning individual xususiyatlarini hisobga olgan 

holda mashgʻulot metodikasini chuqur ishlab chiqish zarurligi koʻrsatilgan. Bu mashgʻulot 

jarayonining samaradorligini oshirishga yordam beradi[10; 87-b.]. Z.D. Kuznetsova esa 

murabbiylarni nazariy tayyorgarligi, jumladan, anatomiya, fiziologiya va psixologiyani 

oʻrganishning ahamiyatini taʼkidlaydi. Bu bilimlar mashgʻulotlarni ongli rejalashtirish va 

jarohatlarning oldini olishga xizmat qiladi [9; 114-b.]. 

C. Cushion oʻz tadqiqotlarida sportchilarni tayyorlashning psixologik jihatlarini koʻrib 

chiqib, irodaviy sifatlarni rivojlantirish, stressga chidamlilik va mashgʻulotlarga motivatsiyani 

shakllantirish masalalariga eʼtibor qaratadi. Bu, ayniqsa, yosh bokschilar bilan ishlovchi 

murabbiylar uchun muhim boʻlib, ularning psixologik barqarorligi sport natijalariga katta taʼsir 

koʻrsatadi [3; 114-b.]. 

Chet el mualliflari R. Weinberg va J. Lyle oʻz ishlarida mashgʻulotlar jarayonida raqamli 

texnologiyalarni qoʻllashga eʼtibor qaratgan. Videotexnik tahlilni qoʻllash murabbiylarga 

sportchilarning xatolarini batafsil tahlil qilish imkonini beradi, raqamli trenajyorlar esa jang 

vaziyatlarini modellashtirish va zarba texnikasini takomillashtirishga yordam beradi [7; 31-b., 

8; 99-b.]. 

Shunday qilib, ilmiy adabiyotlarning tahlili shuni koʻrsatadiki, zamonaviy boks 

murabbiylarini tayyorlash tizimi nafaqat bazaviy fanlarni, balki innovatsion oʻqitish 

metodikalari, psixologik tayyorgarlik va sportchilarga individual yondashuvni oʻz ichiga olishi 

lozim. 

Materiallar va metodlar. Tadqiqotda ilmiy adabiyotlarni tahlil qilish, empirik 

maʼlumotlarni toʻplash va natijalarni statistik qayta ishlashni oʻz ichiga olgan kompleks 

metodologik yondashuv qoʻllanildi. 

Tadqiqot Termiz davlat pedagogika instituti boks toʻgaragi hamda Surxondaryo viloyati, 

Termiz shahridagi maxsus boks seksiyalari bazasida olib borildi. Tanlov guruhiga quyidagilar 

kiritildi: 

- 50 nafar jismoniy madaniyat va sanʼat fakulteti talabalari (sport faoliyati yoʻnalishi 

boʻyicha talabalar); 

- 20 nafar amaliyotchi murabbiylar (boshlangʻich, yoshlar va professional bokschilar 

bilan ishlovchi). 

Tadqiqot jarayonida oʻquv dasturlari, oʻquv-metodik qoʻllanmalar, mashgʻulot rejalari 

hamda raqamli texnologiyalar (videotexnik tahlil, sport trenajyorlari, harakatlarning 

biomexanik tahlili dasturlari) foydalanildi. 

Tadqiqot metodlari: 

1. Ilmiy adabiyotlarni tahlil qilish — boks murabbiylarini kasbga tayyorlash va 

yoʻnaltirish mavzusidagi mahalliy va xalqaro tadqiqotlarni oʻrganish. 

2. Soʻrovnoma va intervyu olish — tadqiqot ishtirokchilari oʻrtasida soʻrov oʻtkazish 

orqali mavjud muammolar va istiqbolli yoʻnalishlarni aniqlash. 

3. Taʼlim va mashgʻulot jarayonini kuzatish — oʻqitish metodlarini tahlil qilish hamda 

taʼlim dasturlarida innovatsion texnologiyalardan foydalanishni oʻrganish. 

4. Pedagogik tajriba — anʼanaviy va innovatsion murabbiy tayyorlash usullarining 

samaradorligini solishtirish. 

5. Statistik tahlil — olingan maʼlumotlarni tasviriy statistika, korrelyatsiya va omillar 

tahlili metodlari orqali qayta ishlash. 

Ushbu kompleksli yondashuv boks murabbiylarini tayyorlash va kasbga yoʻnaltirishning 

turli usullari samaradorligini baholashga va taʼlim jarayonini takomillashtirishning eng 

istiqbolli yoʻnalishlarini aniqlashga imkon berdi. 

Natijalar. Tadqiqot natijalari shuni koʻrsatadiki, eng samarali boks murabbiylarini 

tayyorlash va kasbga yoʻnaltirish tizimi quyidagi asosiy elementlarni oʻz ichiga olishi kerak: 

- anatomiya, fiziologiya, psixologiya va sport pedagogikasi boʻyicha chuqur nazariy 

tayyorgarlik; 

- boks taktikasi va metodikasi boʻyicha maxsus fanlar; 

- amaliy tayyorgarlik, jumladan, mashgʻulotlar oʻtkazish va musobaqalarni hakamlik 

qilish; 

- videotexnik tahlil va raqamli trenajyorlar kabi zamonaviy texnologiyalarni integratsiya 

qilish; 

- talabalarning ilmiy tadqiqot faoliyatini rivojlantirish, bokschilarni tayyorlash 

metodikasini takomillashtirishga qaratilgan izlanishlarni ragʻbatlantirish. 

Tadqiqot jarayonida anʼanaviy va innovatsion murabbiy tayyorlash metodlarining 

samaradorligi boʻyicha taqqoslash oʻtkazildi (1-jadval): 

1-jadval 

Tayyorgarlik usuli Oʻquv natijalari (100 ballik 

shkala) 

Samaradorlik 

koeffitsiyenti (%) 

Anʼanaviy 78 75 

Innovatsion 89 88 

 

Natijalar shuni koʻrsatdiki, innovatsion texnologiyalar va raqamli vositalar oʻquv 

jarayonida qoʻllanilganda, murabbiylar tayyorgarligining sifati ancha oshadi. 

Tadqiqot ishtirokchilari haqida maʼlumot. Jami 50 nafar jismoniy madaniyat va sanʼat 

fakulteti talabalari hamda 20 nafar murabbiy tadqiqotda ishtirok etdi (2-jadval). 

 

2-jadval 

Guruh Ishtirokchilar soni Oʻrtacha yosh Boks tajribasi (yil) 

Talabalar 50 20,5 ± 2,1 3,2 ± 1,5 

Murabbiylar 20 35,7 ± 4,5 15,6 ± 3,8 

 

Talabalarning tayyorgarlik darajasini baholash. Soʻrovnoma natijalariga koʻra: 

- 65% talabalar oʻz tayyorgarligini yetarli darajada deb hisoblamaydi, ayniqsa, boks 

mashgʻulotlarini rejalashtirish va metodika boʻyicha bilimlar yetishmaydi. 

Olib borilgan tadqiqot natijasi oliy taʼlim muassasalarida boʻlajak murabbiylarni 

tayyorlash va kasbga yoʻnaltirish tizimi uchta asosiy qismdan iboratligini koʻrsatdi, bular 

quyidagilar: 

1. Nazariy tayyorgarlik — anatomiya, fiziologiya, sport psixologiyasi va trenirovka 

metodikasini oʻrganish. 

2. Amaliy mashgʻulotlar — texnik va taktik koʻnikmalarni shakllantirish. 

3. Pedagogik amaliyot — tajribali ustozlar rahbarligida sport mashgʻulotlarini tashkil 

etish. 

Tadqiqot natijalari boʻlajak boks murabbiylarini tayyorlash va kasbga yoʻnaltirish 

tizimini yanada takomillashtirish uchun innovatsion texnologiyalar va amaliy mashgʻulotlar 

ulushini oshirish kerakligini koʻrsatdi (3-jadval). 

 

3-jadval 

Tayyorgarlik yoʻnalishi Yuqori daraja Oʻrta daraja Past daraja 

Nazariy tayyorgarlik 40% 50% 10% 

Amaliy tayyorgarlik 30% 55% 15% 

Psixologik tayyorgarlik 25% 50% 25% 

Mashgʻulotlar metodikasi 20% 45% 35% 

 

Muhokama. Tadqiqot natijalari shuni koʻrsatdiki, innovatsion texnologiyalar va 

kompleksli yondashuv bo’lajak boks murabbiylarini tayyorlash va kasbga yo’naltirish 

jarayonining samaradorligini sezilarli darajada oshiradi. 

Asosiy xulosalar: 

- Raqamli vositalar — videotexnik tahlil, maxsus trenajyorlar va biomexanik tahlil 

dasturlarini integratsiya qilish orqali mashgʻulot jarayonini takomillashtirish imkoniyati 

oshadi. 

- Innovatsion metodlar — anʼanaviy usullar bilan taqqoslaganda, nazariy va amaliy 

tayyorgarlik samaradorligini oshiradi. 

- Taʼlim dasturlarini modernizatsiya qilish — bu zarur chora hisoblanadi, chunki 

talabalarning 65% oʻz tayyorgarligini yetarli deb hisoblamaydi, ayniqsa, metodika va 

mashgʻulotlarni rejalashtirish borasida. 

Bu natijalar J. Lyle va R. Weinberg tadqiqotlari bilan hamohang boʻlib, boʻlajak 

murabbiylar tayyorgarligi jarayoniga ilmiy bilimlarni joriy etish zarurligini tasdiqlaydi. 

Tadqiqotning cheklovlari va kelgusi yoʻnalishlar; 

Cheklovlar: 

1. Tanlov bazasi — asosan pedagogika oliygohlari talabalaridan iborat boʻlgani sababli, 

natijalar umumiy murabbiylar uchun chegaralangan boʻlishi mumkin. 

2. Subyektiv baholash — soʻrovnoma va kuzatuv usullari qoʻllangani sababli, natijalarni  

obyektiv oʻlchovlar bilan tasdiqlash zarur. 

 Kelgusi tadqiqotlar uchun takliflar: 

- Ilgʻor taʼlim dasturlarini yaratish — sunʼiy intellekt va virtual reallikdan foydalanish 

orqali, musobaqa modellarini shakllantirish va bokschilarning texnikasini real vaqtda tuzatish 

imkonini beradigan dasturlar ishlab chiqish. 

-  obyektiv baholash usullarini joriy qilish — murabbiy tayyorgarligini baholashda 

biomexanik tahlil, fiziologik testlar va neyropsixologik oʻlchovlarni qoʻllash. 

Ushbu yondashuvlar kelajakda boks murabbiylari tayyorgarligining samaradorligini 

yanada oshirish imkonini beradi.  

Xulosa. Boks boʻyicha boʻlajak murabbiyni tayyorlash va kasbga yoʻnaltirishning samarali 

tizimi uchta asosiy komponentni oʻz ichiga olishi kerak - nazariy taʼlim, amaliy tayyorgarlik va 

psixologik-pedagogik rivojlanish. Faqat kompleksli yondashuvgina yuqori darajada ishlay 

oladigan, sportdagi oʻzgarishlarga moslasha oladigan va chempionlarni tarbiyalay oladigan 

malakali mutaxassisni shakllantirishga imkon beradi. 

Oʻtkazilgan tadqiqot shuni koʻrsatdiki, boks boʻyicha boʻlajak murabbiylarni tayyorlash va 

kasbga yoʻnaltirish tizimi modernizatsiya qilinishi kerak. Ushbu jarayonda muhim jihatlar 

quyidagilardan iborat: 

- Amaliy mashgʻulotlar sonini koʻpaytirish — kelajakdagi murabbiylarning tajribasini 

oshirish. 

- Metodik va psixologik tayyorgarlikni rivojlantirish — murabbiylarni sportchilarga 

individual yondashuv qoʻllashga oʻrgatish. 

- Zamonaviy taʼlim texnologiyalarini joriy etish — oʻquv jarayoniga innovatsion 

yondashuvni tatbiq etish. 

Boks boʻyicha murabbiylarni tayyorlash va kasbga yoʻnaltirish tizimi oliy taʼlim 

muassasasida zamonaviy sport fani va amaliyot talablariga javob berishi kerak. Innovatsion 

texnologiyalarni taʼlim jarayoniga kiritish mutaxassislar tayyorgarlik darajasini oshiradi, boks 

texnikasi va taktikasi tushunilishini yaxshilaydi hamda murabbiylarda tahliliy fikrlash 

qobiliyatini rivojlantiradi. Kasbga yoʻnaltirish tizimini modernizatsiya qilish murabbiylar 

sifatining oshishiga va bokschilar natijalarining yaxshilanishiga xizmat qiladi. 

